
ATARIKOA

Argitalpen honen erabiltzaileak erraz antzemango duenez, lehen-lehenetsitako 
helburua dute orrialde hauek, hain zuzen ere, Zuzenbide ikasketak egiten ari den 
ikasle hori. Izatez, horrentzat izan nahi dute hauek lanabes lagungarri eta tresna 
eskuragarri.

Aspaldikoa da unibertsitateko irakaskuntzan ari garenontzat, euskara bera ber-
taratzeko gogoa, berori gure mintzamolde eta idazmoldea izan dadin. Zuzenbi-
dearen sailetan, are nabarmenago, legelariak, mintzamenaz ez ezik, lumaz ere 
ontzen baitu bere jarduna. Hainbatez, jardun horretarako ereduak unibertsitateko 
fakultatean barneratzen ditu ikasleak eta begi-bistakoa denez, garai bateko hiz
kuntza bakar batetik oraingo hizkuntza aniztasunera igaro dira unibertsitateak eta 
hor dago, bere leku eta zereginen aldarri, euskara bera ere.

Orain dela hiru hamarkada ekin zioten Deustuko Unibertsitatearen Zuzenbide 
Fakultateak eta Euskal Gaien Institutuak lan horri eta aitzindaritza horren bitartez 
ere, fruitu emankor eta adierazgarriak ekarri dituzte euskararen arlora, zuzenbidea-
ren sail desberdinetan. Hartara, duela hogei urte argitaraturiko lehen euskarazko 
eskuliburuek segida luzea izan dute eta erreskadan etorri dira, bata bestearen 
atzetik, osterantzeko esku erakutsiak, eskuliburuez at ere: lege testuak, hiztegiak… 
eta sarearen bidez moldaturiko errealitateak.

Euskal Herriko unibertsitate eta fakultate batentzat katebegi ederra da horixe, 
gerora ekarri duena hasierako ikasle euskaldunak oraingo irakasle euskaldunak 
izatea, katea ez dela eten zalantzarik gabe frogatzeko.

Egia esan, oro zen eginkizun aldi hartan eta premia larriei erantzun nahian, oina
rrizkoenetik abiatu eta sail esanguratsua osatu zen, legelari nahiz euskalari talde 
baten bidez, hizkuntzaren kalitatea bermatu nahian. Helmuga zen zuzenbidean ere 
erabili beharreko hizkuntza duina eta egokia izatea, zuzena izateaz aparte. Termi
nologia juridikoa, esamolde juridikoak, euskaraz emandako legearen inguruko 
kontzeptualizazioa… hortxe zeuden, ageri-agerian eta jorratzailearen esperoan.

Ezbairik gabe esan daiteke ekimen horrek berebiziko ondorioak ekarri zituela, 
irakasleen formazioan, testugintzan eta lege jarduneko giroan, ezin argiago bultza
tu baitzituen hark gerora sortu diren bestelako ekimenak, administrazioan, auzite-
gietan eta irakaskuntzan, euskararentzat onura nabarmenak erakarri eta sendotu 
dituztenak.

Denboraren joan-etorriek, alabaina, argiro erakutsi dute horixe zela bidea, hasie
ran bide malkartsua izan arren. Artean ikasketa planak erro-errotik aldatu dira, Eu-
ropako goi mailako irakaskuntzaren esparrua ere zabaldu eta hedatu egin da eta 
Europako zuzenbidea gero eta etxekoagoa da gure baitan. Bestetik ere, gizartea 
bera aldatu da eta egun dituen kezkak eta beharrak azkar eta arin doaz beste eite 
batez itxuratzen.

Zer esanik ez, horrek guztiak ahalbidetu du, ildo beretik ere, irakasleen eta ikas-
leen arteko harremanak beste modu batez ikustea. Hurrean ere, teknologia berriak 
izan dira, hein handi batean, horretarako erraztasunak eman dituztenak.

Horiek horrela, euskarak bere bide propio egiten hasi da gizartean eta lege 
munduan, dela unibertsitatean, dela jardun praktikoan. Herri agintaritzaren aldetik 
ere, ahalegin begi-bistakoak egin dira norabide horretan.

Bidegintza horretan laguntzera dator, etorri ere, argitalpen hau. Egileen eskar-
mentua barneratzen du, Familia eta Oinordetza zuzenbideari dagokionez, Deustu
ko Unibertsitatean eta eguneroko jardun juridikoan. Neurri berean ere, ez ditu baz
tertzen bere aurrekariak, itzulpenaren laguntzaz behinola ondu zirenak. Horietan 
oinarri hartu eta, harago doa, edozein modutan ere, eta haiek aintzat hartuz, egoki
tu egiten ditu artean izan diren aldarazpenak, dela lege aldaketak bilduz, dela dok
trina eta jurisprudentziaren berrikuntzak bere eginez.

Beharrik, egun badago horretarako laguntza bereizia, sareko edukiaren bidez 
eta horretara ere badoa, aldamenekoa eta hur-hurrekoa baitu berrikitan sareko ba-
liabideetan ageriko dena: www.iusplaza.com. Joan bedi bertara irakurlea eta han 
kausituko ditu, luze-zabal, hemen ments izan ditzakeenak.

Zuzenbide zibileko arloan dago kokatuta argitalpen hau eta ezin utzizkoa da, 
halako atariko batean, zuzenbide zibileko familia eta oinordetzak jokoan daudela, 
bi sail horietan azken boladan izan diren aldaketa azpimarragarriak aipatzea. Ho-
riexei ere heldu zaie, Espainiako Kode Zibilaren esparrua aurrean dela aztergai.

Aldaketak horiek etorri dira, besteak beste, eta testuari dagokionez, jada Estatu
ko Aldizkari Ofizialean argitaratzen diren euskarazko gehigarrietatik. Horrexegatik 
ahaleginak egin dira testu horiek aintzat hartu eta liburu honen lerroetan txertatzeko.

atarikoa



Ezin isildu, bestalde ere, argitalpen honen edukian, zeharka bakarrik aipatzen 
bada ere, 2015. urtetik aurrera Euskal Autonomia Erkidegoan indarrean dagoen 
euskal zuzenbide zibila eta beren-beregi horren familia eta oinordetza sailak. Gera 
bedi hemen egileon konpromisoa, luze baino lehenago, horri buruzko euskarazko 
testua ontzeko eta gizarteratzeko.

Hasieratik bertatik azaldu da unibertsitateko ikasleak dituela xede liburu honek, 
horiek gradu ikasketakoak zein masterreko eskolakoak izan, bi arloetakoak baitau
de euskarazko materialen beharretan. Horrek ez du ostentzen, haatik, edu desber
dineko hartzaileak ere izan ditzakeela, Orobat, esparru teoriko zein praktikoetan 
dabilen legelaria kontuan hartu da. Horrexegatik, hain justu, nabariko pisua dau
kate indarreko zuzenbidearen aipuek, egun erdietsigarria baita Kode Zibila eta 
legeria zibilaren euskarazko testua.

Eskerrak, Zuzenbidearen Euskal Akademiari, ahalegin honetarako eskaini digu-
ten laguntzagatik.

Hona, bada, urte askoren lana eta emaitza, honen bidez eskaintzen dena. Era-
biltzaileari bidelagun izango zaiolakoan, esan daiteke, behinolako olerkariak esan 
zuen bezalaxe: Geroak erranen!

Andrés M. Urrutia Badiola

Notarioa

Elixabete Piñol Olaeta
Deustuko Unibertsitatearen 
Zuzenbide Fakultateko irakaslea.
Abokatua 

atarikoa

